
Nafarroakoa da ziurtagiri iraunkorra duen Espainiako egurrik gehiena; Nafarroako zuhaitz eremuaren %27,32ri dagokiona, hain zuzen 

Sanzberro kontseilaria izan da gaur goizeko Nafarroako Zur Mahaiaren biltzarreko buru   
Asteazkena, 2008ko urriaren 22a.  Begoña Sanzberro Iturriria Landa Garapen eta Ingurumen Departamentuko kontseilaria izan da, gaur goizean, Nafarroako Zur Mahaiak Iruñean egin duen biltzarreko buru. Hain zuzen ere, egurraren edo zuraren sektorean diharduten eragileak batzeko foroa da, eta oro har basogintza sektorearen eta bereziki zuraren merkatuaren egoera aztertzea izaten du helburu.

Biltzar honetan, Sanzberro kontseilariak jakinarazi du Nafarroa dela FSC edo PEFC ziurtagiriak dituen egur gehien duen Espainiako eskualdea. Hain zuzen ere, ziurtagiri horiek egiaztatzen dute kudeaketa iraunkorra egiten dela egurrarekin. Zehatz-mehatz Nafarroako zuhaitz eremuaren %27,32ari buruz ari gara hizketan; alegia, kontsumorako zura ekoizten den Nafarroako ia-ia mendi guztietakoa (bereziki, pagadiak eta basa pinudiak). Espainiari begira, aldiz, ziurtagiria duen egurra ez da %1era iristen.

Zur Mahaian, bestalde, honako eragile hauek biltzen dira: Nafarroako Udalerrien eta Kontzejuen Federazioa; Erronkari, Zaraitzu eta Aezkoako Batzordeetako eta Ameskoako Mugen Batzordeko ordezkariak; Lurjabeen Elkartea (FORESNA-ZURGAIA); Nafarroako Egur Enpresaburuen Elkartea (ADEMAN); Nafarroako Zurgin eta Ebanisten Elkartea (ACEN); Pasta, Paper eta Kartoi Ekoizleen Espainiako Elkartea (ASPAPEL); Nafarroako Merkataritza eta Industria Ganbera; eta Nafarroako Gobernuko Landa Garapen eta Ingurumen Departamentua.

Nafarroa Espainiako buru, ziurtagiri iraunkorrei dagokienez 

Gaurko biltzarrean, baso ingurunearen kudeaketa iraunkorrarekin lotutako hainbat alderdi aztertu dituzte. Hala, jabetza pribatuko basoen antolamendurako kudeaketa planei buruz jardun dute. Basoak antolatzeko, lurralde bakoitzerako egokiak diren basogintza metodoak aplikatu behar dira, naturari eta biologiari begira balio handia duten espezieak sustatu behar dira, biodibertsitatearen aldeko ekintzak egin behar dira, ur sarea babestu behar da eta basoko bide sarea zaindu eta hobetu behar da. 

Antolamendu plan horiek ezarriz gero, egurrak FSC edo PEFC ziurtagiriak eskuratuko ditu, eta ziurtagiri horiek argi adierazten dute egurrak kudeaketa iraunkorra izan duela. Oraintxe bertan, Nafarroako basoen 160.000 hektarea antolatu dira, eta ziurtagiria duen zuhaitz eremua %27,32koa da; alegia, kontsumorako zura ekoizten den Nafarroako ia-ia mendi guztietakoa. 

Gainera, tokiko 75 erakundek eta Nafarroako 1. eta 2. mailako eraldaketarako enpresen gehienek ere eskuratu dute ziurtagiri hori. Horrenbestez, produktuaren trazabilitateari eutsi zaio, eta zuraren zaintza katea bermatzen da. Ondorioz, ziurtatzen dute ziurtagiria duen zura ez dela gainerako egurrekin nahasten.

Basoko biomasa, energia sortzeko 

Era berean, Nafarroako Zur Mahaiak zurezko produktuen mugikortasunari buruz ere jardun du; eta energia sortzeko ere erabil litekeela aipatu du. Gogoan eduki behar dugu basoko biomasa energia iturri garbitzat daukala Kyotoko Protokoloak; izan ere, bere errekuntzan igortzen den CO2  kopurua landareek beren hazkundean prozesatutakoa da. Ondorioz, Energia Berriztagarrien Plan Nazionalak (PER) izugarrizkoa garrantzia ematen dio biomasari, energia berriztagarrien esparruan. Europar Batasunak ere sustatu du energia alternatibo honen erabilera. Bertan, aditu talde bat sortu dute, proposamenak aztertu, eztabaidatu eta egiteko. Talde horretan, Nafarroak ordezkatuko du Espainia.

Nafarroako Zur Mahaiaren ekimenez, Landa Garapen eta Ingurumen Departamentuak zuraren erabilera sustatzeko jardunbide-lerroei eutsiko die; betiere, ingurunearen kudeaketa integralaren esparruan, eta ingurumenari begira errespetuz jokatuz. Mendien eta Tokiko Administrazioaren foru legeak berriki aldatu dira, eta ondorioz, basoko baliabideak mugitzeko aukera aurreikusi da. Hartara, produktuen salmenta prozedurak malgutu ahal izango dira, hornidura zentralak sortu ahal izango dira eta epe luzerako kontratuak egin ahal izango dira. 

Gainera, basoko taldeak sustatzeko neurri zehatzak ezarri dira, Nafarroako basoen jabeen elkartearekin lankidetzan. Hala, tamaina txikiko jabetzek ere, espazioan sakabanatuta daudenek alegia, merkatuan bere produktuak sartzeko aukera izango dute.

Basoko biomasa ustiatuz gero, sute arriskua murriztuko da, basoetan hobekuntza izango da eta landa eremuetako gizarte eta ekonomia garapena sustatuko da; bereziki, premia handieneko guneetan. Izan ere, gune horietan lehengai (zur) ugari dago, eta horrek, jakina, basoko katean lanpostu ugari sortzea dakar: basoak ustiatzen dituzten enpresak, basoko erregaiak ekoizten dituzten plantak (“pellets” izenekoak, esaterako)… 

Nafarroako Zur Mahaiak sektorearekin lotura duten bestelako gaiak ere landu ditu: “fussarium circinatum” delakoaren eragina (txankro erretxinaduna sortzen duen onddoa) eta pinu zuraren nematodoari begirako egoera, besteak beste. (






( Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

